
   Република Македонија

Министерство за транспорт и врски

Предлог на Закон за изменување и дополнување на 

Законот за постапување со бесправно изградени објекти
Скопје, 12.04.2013

В О В Е Д

I.
ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ 
Согласно Законот за постапување со бесправно изградени објекти се предвидува запишување во јавните книги за запишување на правата на недвижности на бесправните објект од значење за Републиката, од локално значење, на здравствените установи за примарна, секундарна и терцијална здравствена заштита, на електронските комуникациски мрежи и средства за потребата на јавната мобилна и фиксна телефонска комуникациска мрежа како и на линиски инфраструктурен објект кој е државен и локален пат а додека за останатите линиски инфраструктурни објекти и електронски комуникациски мрежи и средства е предвидено да се евидентираат во Регистарот на подземни и надземни инфраструктурни објекти и придружни инсталации.
Исто така со законот е утврдена висината и начинот на пресметка на надоместокот за утврдување на правен статус во зависност од видот на бесправните објекти и се предвидува средствата од надоместокот за утврдување на правен статус на сите видови бесправни објекти утврдени со овој закон, да се приход на единиците на локалната самоуправа при што истите треба да се користат наменски односно за донесување на планска документација со која се врши вклопување на бесправните објекти како и за инфраструктурно уредување на просторот за овие објекти и истите се должни да достават извештај за користењето на овие средства до министерството за транспорт и врски.
Поради тоа што согласно новиот Закон за катастар на недвижности се предвидува запишување во јавните книги за недвижности на сите видови на линиски инфраструктурни објекти и електронски комуникациски мрежи и средства, се врши усогласување со овој закон. Имајќи во предвид дека и Градот Скопје согласно своите законски надлежности е вклучен во постапката за урбанизација и инфраструктурно уредување на просторот на подрачјето на општините во Градот Скопје, се предвидува да се изврши поделба на надоместокот за утврдување на правен статус остварен од единиците на локална самоуправа во Градот Скопје, по истиот принцип на распределба на надоместокот за уредување на градежно земјиште.
II
ЦЕЛИ, НАЧЕЛА И ОСНОВНИ РЕШЕНИЈА 

Се врши усогласување со новиот Закон за катастар на недвижности по однос на запишувањето на линиски инфраструктурни објекти и електронски комуникациски мрежи и средства, се предлага дел приходите од надоместокот за утврдување на правен статус на општините во градот Скопје да му припаднат и на градот Скопје а се предвидува надоместокот за тераси на објекти со намена домување во станбени згради како и за тераси на објекти со намена домување во станбени згради кои се пренаменети во станбен простор да изнесува 61 денар по м2.
Предлогот на законот се заснова на истите начела врз основа на кои е донесен Законот за постапување со бесправно изградени објекти.          
III 
ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Одредбите од предлогот на Законот не имплицираат финансиски последици врз Буџетот на Република Македонија и другите јавни финансиски средства.

IV 
ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведувањето на Законот не е потребно обезбедување на посебни финансиски средства, ниту предложените измени и дополнувања од Законот повлекуваат материјални обврски за одделни субјекти.

V
СКРАТЕНА ПОСТАПКА ЗА ИЗМЕНИТЕ И ДОПОЛНУВАЊАТА НА ЗАКОНОТ ЗА ГРАДЕЊЕ

Со оглед дека не се работи за сложен и обемен закон согласно член 170 алинеја 1 од Деловникот на Собранието на Република Македонија се предлага предлог законот да се донесе во скратена постапка. 

Член 1

Во Законот за постапување со бесправно изградени објекти („Службен весник на Република Македонија“ бр.23/11, 54/11 и 155/12) во членот 2-а ставот (2) се менува и гласи: 

“Каналите од ставот (1) на овој член се запишуваат во јавната книга за запишување на правата на недвижности со право на сопственост на Република Македонија согласно закон.“
Член 2

Членот 3 се менува и гласи:

“Под утврдување на правен статус на бесправен објект се подразбира запишување на бесправните објекти од значење за Републиката, бесправните објекти од локално значење и бесправните објекти на здравствени установи за примарна, секундарна и терцијална здравствена заштита во јавната книга за запишување на правата на недвижности и вклопување на истите во урбанистичко-планската документација односно запишување на линиските инфраструктурни објекти и електронските комуникациски мрежи и средства во јавната книга за запишување на правата на недвижности согласно закон.“

Член 3

Во членот 20 став (2) по зборовите “викенд куќи“ се става запирка и се додаваат зборовите “за тераси на објекти со намена домување во станбени згради, за тераси на објекти со намена домување во станбени згради кои се пренаменети во станбен простор“

Во ставот (9) по втората реченица се додава нова реченица која гласи:


“Приходите на единиците на локална самоуправа во градот Скопје остварени од надоместокот за утврдување на правен стаус на бесправните објекти, освен приходите од надоместокот за утврдување на правен статус на објектите од став (2) на овој член, се распределуваат во сооднос 60% за градот Скопје и 40% за единицата на локална самоуправа во градот Скопје на чие подрачје е изграден бесправниот објект.“

Во ставот (10) по зборовите “Единиците на локална самоуправа“ се додаваат зборовите “и градот Скопје“.

Член 4

Во членот 21 ставот (1) се менува и гласи: 

“Со решението за утврдување на правен статус на бесправен објект се потврдува дека бесправниот објект од значење за Републиката, бесправниот објект од локално значење и бесправниот објект на здравствените установи за примарна, секундарна и терцијална здравствена заштита ги исполнува условите за вклопување во урбанистичко-планската документација и за запишување во јавната книга за запишување на правата на недвижности односно дека линиските инфраструктурни објекти и електронските комуникациски мрежи и средства ги исполнуваат условите за запишување во јавната книга за запишување на правата на недвижности.“

Ставот (7) се менува и гласи:

“Решението за утврдување на правен статус на бесправен објект кое е правосилно во управната постапка претставува правен основ за запишување на правото на сопственост на објектот во јавната книга за запишување на правата на недвижностите согласно закон.“

Ставот (8) се брише.

Ставовите (9) и (10) стануваат ставови (8) и (9).

Член 5


Во членот 28 во ставот (3) по зборовите “единицата на локална самоуправа, ако единицата на локална самоуправа“ се заменуваат со зборовите “единицата на локална самоуправа односно градот Скопје, ако единицата на локална самоуправа односно градот Скопје“.
Член 6


Одредбата од членот 3 став (2) на овој закон ќе се применува за приходите остварени по влегувањето во сила на овој закон.

Член 7

Се овластува Законодавно-правната комисија на Собранието на Република Македонија да утврди пречистен текст на Законот за градење.

Член 8


Овој закон влегува во сила осмиот ден од денот на објавувањето во „Службен весник на Република Македонија“.

OБРАЗЛОЖЕНИЕ НА ПРЕДЛОГОТ НА ЗАКОНОТ

I 
ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГ ЗАКОНОТ

Со членовите 1, 2 и 4 се врши усогласување со новиот Закон за катастар на недвижности и се предвидува сите видови линиски инфраструктурни објекти и електронски комуникациски мрежи и средства за кои е донесено решение за утврдување на правен статус да се запишат во јавната книга за правата на недвижности.
Со членот 3 ставови 2 и 3 се предвидува дел од приходот од надоместокот за утврдување на правен статус на бесправни објекти на општините во Градот Скопје, кој се пресметува и плаќа согласно член 20 став (3) и став (6) на овој закон, да се распределува во сооднос 60% за градот Скопје и 40 % за општината во градот Скопје на чие подрачје е изграден бесправниот објект, а градот Скопје има обврска да ги користи овие средства наменски за донесување на планска документација со која се врши вклопување на бесправните објекти и за инфраструктурно уредување на просторот за потребите на овие објекти како и да достави извештај за користењето на средствата, а во спротивно се предвидува глоба за одговорното лице во Градот Скопје (член 5)

Со членот 3 став (1) се предвидува за тераси на објекти со намена домување во станбени згради и за тераси на објекти со намена домување во станбени згради кои се пренаменети во станбен простор да се пресметува надоместок во висина од 61 денар по м2.
II 
МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Предложените решенија се меѓусебно поврзани.

III 
ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Предложените решенија ќе доведат до распределба на приходот од надоместокот за утврдување на правен статус на бесправни објекти помеѓу општините во Градот Скопје и Градот Скопје, запишување на право на сопственост на сите видови линиски инфраструктурни објекти и електронски комуникациски мрежи и средства за кои е донесено решение за утврдување на правен статус и поефикасно спроведување на постапките за утврдување на правен статус на терасите на станбени згради.
